MINUTI


KAMRA TAD-DEPUTATI


IT-TLETTAX-IL PARLAMENT


KUMITAT PERMANENTI DWAR IL-KONTIJIET PUBBLIĊI


LAQGĦA NRU 60


L-Erbgħa, 6 ta’ Mejju, 2020.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2:06 p.m. 

L-Onor. Beppe Fenech Adami, President tal-Kumitat, ippreseda.


PREŻENTI

L-Onor. Glenn Bedingfield;  l-Onor. Clayton Bartolo (Segretarju Parlamentari għas-Servizzi Finanzjarji u l-Ekonomija Diġitali), l-Onor. Kristy Debono; l-Onor. Alex Muscat (Segretarju Parlamentari għaċ-Ċittadinanza u l-Komunitajiet); l-Onor. Chris Said; u l-Onor. Stefan Zrinzo Azzopardi (Segretarju Parlamentari għall-Fondi Ewropej) (sostitut tal-Onor. Julia Farrugia Portelli, Ministru għat-Turiżmu u Protezzjoni tal-Konsumatur), kienu preżenti.

L-Awditur Ġenerali, is-Sur Charles Deguara, kien preżenti għal din il-laqgħa.


TALBA

L-Iskrivana qalet it-talba.


MINUTI

Il-Minuti ta’ Laqgħa Nru 59, li saret fid-29 t’April 2020, ġew konfermati.


EŻAMI TAL-KONTIJIET FINANZJARJI TAL-AWTORITÀ MALTIJA GĦAT-TURIŻMU GĦAS-SENA 2018  (Dok. 83) (Kont.)
[bookmark: _GoBack]
Fil-bidu tal-laqgħa l-Onor. Stefan Zrinzo Azzopardi qal li peress li mix-xhieda li ġew imħarrka biex jixhdu f’din il-laqgħa deher li kienu se jkomplu jsiru domandi dwar il-ftehim li kien sar bejn l-Awtorità Maltija għat-Turiżmu u l-kumpanija VistaJet, in-naħa tal-Gvern kienet qed titlob li eventwalment jitilgħu jixhdu wkoll l-Onor. Mario deMarco, is-Sur Tonio Fenech u Dr Austin Gatt, li kienu l-Ministri responsabbli mit-turiżmu u mill-avjazzjoni fl-2011 meta kienu bdew id-diskussjonijiet biex din il-kumpanija tiġi Malta, kif ukoll fl-2012 meta l-VistaJet eventwalment ġiet Malta.  Dan sabiex il-Kumitat ikollu l-informazzjoni kollha dwar ir-retroxena ta’ din il-kumpanija u jkun mgħarraf bi kwalunkwe diskussjonijiet li saru dak iż-żmien ħalli jkollu l-fatti kollha quddiemu. 

Iċ-Chairman qal li filwaqt li ma kien ebda limitazzjoni ta’ xhieda li seta’ jtella’ quddiemu l-Kumitat, id-diskussjoni ma kenitx dwar il-kumpanija VistaJet imma dwar perjodu partikolari li kellu x’jaqsam mal-operat tal-Awtorità Maltija għat-Turiżmu, però jekk ix-xhieda li jintalbu jkunu rilevanti għas-suġġett li kien qed jiddiskuti l-Kumitat, allura jkunu jistgħu jitilgħu jixhdu. Huwa kompla jgħid li l-Kumitat kien għadu fl-istadju li l-Oppożizzjoni tagħżel ix-xhieda li kellhom jittellgħu jixhdu peress li s-suġġett kien magħżul minnha, u meta l-Oppożizzjoni tkun eżawrixxiet ix-xhieda li xtaqet ittella’,  huwa kien se jdur fuq in-naħa tal-Gvern, kif soltu jagħmel, u jistaqsi jekk kellhomx xhieda xi jtellgħu min-naħa tagħhom. 

KORRISPONDENZA

Iċ-Chairman fakkar lill-Kumitat li huwa kien irċeva email datata 4 ta’ Mejju 2020 (Dok. 101) mibgħuta mis-Sur Bryan Azzopardi li kienet tinkludi:

· Dokument intitolat “2016 Malta exposure in overseas media”. (Dok. 102)

· Dokument intitolat “2017 Malta exposure in VistaJet January-December press coverage”. (Dok. 103)

· Dokument intitolat “2018 Malta full coverage”. (Dok. 104)

· Dokument intitolat “VistaJet Fleet and Flight Growth 2016-2018”. (Dok. 105)

· Viżwal intitolat “Building the remainder of the fleet”. (Dok. 106)

· Viżwal intitolat “The Trump Effect”. (Dok. 107)

· Viżwal intitolat “Thomas Flohr Interview on Cheddar TV”. (Dok. 108)

· Viżwal intitolat “Thomas Flohr on Bloomberg”. (Dok. 109); u

· Viżwal intitolat “Thomas Flohr Bleu 12 July 2017”. (Dok. 110)

Iċ-Chairman informa li din id-dokumentazzjoni kienet diġà ġiet iċċirkolata lill-Membri kollha ta’ dan il-Kumitat u kienet se tiġi uploaded fuq il-website tal-Parlament. 

Fit-2:40 p.m. is-Sinj. Josephine Farrugia ġiet imsejħa sabiex tidħol fil-Kamra tal-Kumitat u wara li ngħatat il-ġurament bdiet tagħti x-xhieda tagħha. 

Fl-4:02 p.m. is-Sinj. Farrugia spiċċat tagħti x-xhieda tagħha.

L-eżaminazzjoni ta’ dawn il-kontijiet ġiet interrotta u baqgħet aġġornata.

Fl-4:04 p.m. iċ-Chairman aġġorna l-Kumitat bl-istess aġenda għal data li kellha tiġi komunikata aktar tard.

